
ANALISIS PENGARUH PENGETAHUAN DAN SIKAP TERHADAP 
TINGKAH LAKU PENCEMARAN SUNGAI DALAM KALANGAN BELIA 

NORSHAHIDA AKMA ALIA & AZIZ AMIN

ABSTRAK

Isu pencemaran sungai merupakan salah satu isu alam sekitar yang dianggap 
kritikal. Banyak kajian merumuskan bahawa aktiviti manusia merupakan penyebab 
berlakunya masalah alam sekitar. Bukan itu sahaja kecenderungan yang dilihat 
berlakunya pencemaran sungai adalah disebabkan oleh kekurangan pengetahuan 
berkaitan isu alam sekitar dan sikap mementingkan diri sendiri sehingga 
mengabaikan alam sekitar turut menjadi punca berlakunya masalah alam sekitar. 
Kajian ini bertujuan untuk menentukan pengaruh pengetahuan dan sikap terhadap 
tingkah laku pencemaran sungai. Kajian dijalankan secara kaedah tinjauan 
menerusi penggunaan borang soal selidik sebagai instrumen untuk mengumpul 
data berkaitan pembolehubah pengetahuan, sikap dan tingkah laku pencemaran 
sungai. Seramai 150 responden terlibat dalam kajian ini. Hasil kajian menunjukkan 
pengetahuan mempengaruhi secara signifikan terhadap tingkah laku pencemaran 
sungai. Begitu juga dengan sikap yang menunjukkan hubungan yang signifikan 
dengan tingkah laku. Namun begitu pengetahuan dilihat sebagai peramal utama 
kepada pembentukan tingkah laku pencemaran sungai.

Kata Kunci: Pengetahuan, Sikap, Tingkah Laku, Pencemaran Sungai

ABSTRACT

River pollution is one of the environmental issues that is considered critical. Many 
studies conclude that human activities is the cause of environmental problems. Not 
only that,the tendency for river pollution occurs due to  lack of knowledge and 
ignorance about environmental issues. This study aimed to determine the relationship 
between knowledge and attitude towards the behaviour of river pollution. The study 
was conducted through the survey method using the questionnaire as an instrument 
to collect data related to the variables of knowledge, attitude and behavior of  river 
pollution. A total of 150 respondents participated in this study. As the results show 
that knowledge has a significant influence on behavior of river pollution. Attitude 
also shows a significant relationship with behavior. However knowledge was seen a 
main predictor on behaviour of river pollution than attitude.

PENDAHULUAN

Salah satu matlamat yang terkandung dalam Agenda 21 adalah melibatkan 
golongan belia dalam pembangunan mampan (The United Nations, 2009). 

Memandangkan masalah alam sekitar dilihat semakin membimbangkan 
maka untuk melahirkan generasi yang bertanggungjawab dalam menangani 
isu alam sekitar turut berkurangan (Jamilah, Hasrina, Hamidah  & Juliana, 
2011). Jadi untuk mengatasi masalah kekurangan individu maka tumpuan 
perlu diberikan kepada golongan belia agar terlibat dalam isu alam sekitar. 
Hal ini demikian kerana belia merupakan agen perubahan yang dapat 
membantu mewujudkan kesedaran alam sekitar.

 Air merupakan salah satu sumber semulajadi yang penting untuk 
keperluan manusia, haiwan dan tumbuh-tumbuhan. Kepentingan air 
sebagai penerus kelangsungan hidup membuktikan bahawa permintaan 
air di Malaysia semakin hari semakin meningkat dengan kapasiti 14,069 
juta liter sehari pada tahun 2010 dan dianggarkan meningkat kepada 
25,884 juta liter sehari pada tahun 2050 (Sarker, Poon, & Herath, 2018). 
Permintaan terhadap sumber air bersih seiring dengan peningkatan 
populasi, pertumbuhan ekonomi dan pembangunan. Apabila permintaan 
terhadap sumber air meningkat secara tidak langsung akan mewujudkan 
masalah pencemaran sehingga memberi ancaman berterusan kepada 
kehidupan manusia.

 Isu pencemaran sungai merupakan salah satu isu alam sekitar yang 
dianggap kritikal. Banyak kajian merumuskan bahawa aktiviti manusia 
merupakan penyebab berlakunya masalah alam sekitar (Mohd Yusof, 
Latiffah, Sharifah Mastura, & Normah, 2010). Punca pencemaran boleh 
berlaku dalam pelbagai bentuk antaranya adalah pembuangan bahan sisa 
domestik (Ma, Ding, Wei, Zhao, & Huang, 2009), sisa kumbahan dari 
ladang ternakan (Santharasekaran & Husni, 2012), industri pembuatan 
dan pertanian (Haliza, 2007; Othman, Latif, Samat, & Sulaiman, 2006; 
Suratmaratman & Tahir, 2013), perindustrian (Nawawi, Ali, & Eam, 2013; 
Pratiwi, 2010), dan penempatan (Amaluddin & Mohammad Raduan, 
2004; Mohd Fadzil, 2012).

 Dalam konteks pengaruh pengetahuan dan sikap terhadap tingkah 
laku maka kecenderungan yang dilihat berlakunya pencemaran sungai 
disebabkan oleh kurangnya pengetahuan individu terhadap alam sekitar 
(He, Hong, Liu, & Tiefenbacher, 2011; Mohiuddin, Mamun, Syed, 
Masud, & Su, 2018). Hal ini berlaku disebabkan keupayaan individu 
untuk memahami masalah alam sekitar begitu terhad sehingga sukar 
untuk mendalami masalah secara menyeluruh. Tanpa pengetahuan alam 
sekitar yang mencukupi ianya mendorong kepada tingkah laku yang boleh 
memberi ancaman ke atas alam sekitar. Oleh itu, lebih banyak pengetahuan 
yang dimiliki oleh masyarakat maka potensi berlakunya pencemaran turut 
berkurang. 

 Sikap mementingkan diri sendiri sehingga mengabaikan alam 

sekitar turut menjadi punca berlakunya masalah alam sekitar (He et al., 
2011). Faktor ini mempunyai kesan formatif ke atas pembentukan tingkah 
laku individu dan turut menjadi komponen kepada tingkah laku alam 
sekitar (Osman, Jusoh & Amlus, 2014). Oleh itu, sikap yang positif turut 
menyumbang kepada tingkah laku yang positif ke atas alam sekitar.

OBJEKTIF KAJIAN

Kajian ini bertujuan untuk menentukan pengaruh pengetahuan dan sikap 
terhadap tingkah laku pencemaran sungai dalam kalangan belia.
 

KERANGKA KONSEP

SOROTAN LITERATUR

Pengaruh Pengetahuan Terhadap Tingkah Laku Pencemaran Sungai
Pengetahuan alam sekitar bermaksud cabang ilmu pengetahuan yang 
berasaskan pengetahuan am mengenai sesuatu fakta, konsep dan hubungan 
antara alam sekitar dan ekosistem (Mostafa, 2007). Menurut pengkaji, 
pengetahuan alam sekitar melibatkan perkara yang telah diketahui atau 
dipelajari oleh individu tentang alam sekitar, hubungan yang membawa 
kesan ke atas alam sekitar dan pemahaman tentang keseluruhan sistem 
alam sekitar serta tanggungjawab yang diperlukan oleh masyarakat bagi 
membentuk pembangunan lestari. Schahn & Holzer (1990), pengetahuan 
alam sekitar dibahagikan kepada dua (2) bentuk iaitu abstrak dan konkrit. 
Pengetahuan alam sekitar secara abstrak berfokuskan kepada masalah, 
punca dan penyelesaian untuk menangani masalah alam sekitar manakala 
pengetahuan alam sekitar secara konkrit memberi tumpuan pada tindakan 
yang dikenakan ke atas individu disebabkan tingkah laku yang boleh 
memberi ancaman kepada alam sekitar. 

 (Meinhold & Malkus (2005), mengkaji hubungan antara tingkah 
laku alam sekitar, keberkesanan diri, pengetahuan dan sikap dalam kalangan 
remaja. Hipotesis berjaya ditolak apabila hasil kajian menunjukkan wujud 

hubungan yang signifikan antara pengetahuan dan tingkah laku (beta=0.26, 
p=<0.001). Maka kajian merumuskan individu yang mempunyai tahap 
pengetahuan yang tinggi cenderung untuk bertingkah laku secara alam 
sekitar.

Berdasarkan sorotan literatur dan kajian lepas dari penyelidik terdahulu 
maka hipotesis 1 adalah:
H1: pengetahuan tidak mempengaruhi secara signifikan terhadap tingkah 
laku pencemaran sungai

Pengaruh Sikap Terhadap Tingkah Laku Pencemaran Sungai
Secara umumnya sikap merupakan suatu expresi terhadap perkara yang 
disukai atau tidak disukai, disokong atau dibantah, berpandangan positif 
atau negatif terhadap individu, benda dan peristiwa (Petty & Brinol, 
2010). Tingkah laku pro alam sekitar bermaksud tindakan individu yang 
menyumbang kepada pemuliharaan alam sekitar atau sebarang aktiviti 
manusia yang dapat melindungi alam semulajadi atau sekurang-kurang 
dapat mengurangkan kerosakan ke atas alam sekitar (Juárez-Nájera 
Margarita, Rivera-Martínez, & Hafkamp, 2009). Menurut Coertjens, 
Pauw, Maeyer, & Petegem (2010), tingkah laku dilihat sebagai penyebab 
berlakunya krisis alam sekitar. Dalam hal ini tingkah laku bukanlah 
penyebab utama berlakunya masalah alam sekitar bahkan masih lagi 
terdapat peramal lain yang menyokong wujudnya isu alam sekitar antaranya 
adalah sikap (Coertjens et al., 2010; Kaiser, Oerke, & Bogner, 2007).

 Meinhold & Malkus (2005), mengkaji hubungan antara tingkah 
laku alam sekitar, keberkesanan diri, pengetahuan dan sikap dalam kalangan 
remaja. Hipotesis berjaya ditolak apabila hasil kajian menunjukkan wujud 
hubungan yang signifikan antara sikap dan tingkah laku (beta=0.39, 
p=<0.001). Maka kajian merumuskan individu yang mempamerkan sikap 
positif ke atas alam sekitar maka mudah untuk bertindak  secara positif ke 
atas alam sekitar. 

Berdasarkan sorotan literatur dan kajian lepas dari penyelidik terdahulu 
maka hipotesis 2 adalah:
H1: Sikap tidak mempengaruhi secara signifikan terhadap tingkah laku 
pencemaran sungai

METODOLOGI KAJIAN

Kajian dijalankan secara kaedah tinjauan menerusi penggunaan borang soal 
selidik sebagai instrumen untuk mengumpul data berkaitan pengetahuan, 
sikap dan tingkah laku pencemaran sungai. Kajian melibatkan penduduk 
yang tinggal berhampiran kawasan sungai. Jumlah responden yang terlibat 
dalam kajian ini adalah seramai 150 orang. Data dianalisis dengan 

menggunakan perisian XlStat(Statistical Software & Data Analysis Add-On 
For Excel).

DAPATAN KAJIAN

Kebolehpercayaan
Jadual 1 menunjukkan nilai Cronbach Alpha bagi pembolehubah 
pengetahuan, sikap dan tingkah laku pencemaran sungai. Nilai pekali 
kebolehpercayaan bagi 13 item konstruk pengetahuan  adalah 0.742. Nilai 
kebolehpercayaan bagi pembolehubah sikap pula adalah sebanyak 0.774 
yang mewakili 13 item dan nilai kebolehpercayaan bagi konstruk tingkah 
laku pencemaran sungai adalah 0.752 mewakili keseluruhan 12 item.

Jadual 1: Nilai Cronbach’s Alpha Bagi Setiap Pembolehubah.

Pembolehubah Jumlah item Cronbach’s alpha

Pengetahuan 13 0.742

Sikap 13 0.774

Tingkah laku pencemaran 
sungai

12 0.752

Analisis Pengaruh Pengetahuan dan Sikap Terhadap Tingkah Laku 
Pencemaran Sungai
Jadual 2 menunjukkan nilai sumbangan pembolehubah pengetahuan dan 
sikap terhadap tingkah laku pencemaran sungai. Hasil analisis menunjukkan 
nilai R2 adalah 0.184. Ini bermakna secara keseluruhannya pembolehubah 
pengetahuan dan sikap menyumbang sebanyak 18% ke atas tingkah laku 
pencemaran sungai. Namun masih lagi terdapat sebanyak 82% faktor lain 
yang menyumbang kepada tingkah laku pencemaran sungai.

Jadual 2: Analisis Regrasi Pelbagai Bagi Nilai Sumbangan Pengetahuan dan 
Sikap Terhadap Tingkah Laku Pencemaran Sungai

Observations 150.000

Sum of weights 150.000

DF 147.000

R² 0.184

Adjusted R² 0.172

MSE 0.059

RMSE 0.243

DW 2.030

Jadual 3 menunjukkan hasil analisis regrasi pengetahuan dan sikap 

terhadap tingkah laku pencemaran sungai. Dapatan kajian membuktikan 
pembolehubah pengetahuan menjadi penyumbang utama kepada tingkah 
laku pencemaran sungai dengan nilai (beta=0.237, p=<0.0000, t=3.896) 
manakala pengaruh sikap terhadap tingkah laku pencemaran sungai adalah 
(beta=0.180, p=<0.046, t=2.014).

Jadual 3: Analisis Regrasi Pengetahuan Dan Sikap Terhadap Pencemaraan 
Sungai

Source Value Standard 
error

t Pr > |t| Lower 
bound 
(95%)

Upper 
bound 
(95%)

Intercept 2.854 0.382 7.476 < 0.0001 2.100 3.608

Pengetahuan 0.237 0.061 3.896 0.000 0.117 0.356

Sikap 0.180 0.089 2.014 0.046 0.003 0.356

Berdasarkan Jadual 2, maka persamaan yang terhasil adalah: 
Y=a+bx
Y1=2.854+0.237*x1+0.180*x2
Y1 = persepsi pencemaran sungai x1= pengetahuan x2= sikap 

PERBINCANGAN

Pengaruh Pengetahuan dan Sikap Terhadap Tingkah Laku Pencemaran 
Sungai
Dapatan menunjukkan pembolehubah pengetahuan dan sikap hanya 
menerangkan sebanyak 18% varians iaitu r2=0.18. 

 Dapatan kajian dari hipotesis 1 menunjukkan pengetahuan 
mempengaruhi tingkah laku penduduk terhadap pencemaran sungai 
(beta=0.237, p=<0.0000, t=3.896). Maka hipotesis 1 berjaya ditolak. 
Dapatan kajian selari dengan kajian yang dijalankan oleh Saripah, Mohd, 
Yeop, & Zainudin (2013), yang menjalankan kajian berkaitan peranan 
pengetahuan alam sekitar dalam membentuk tingkah laku pro alam 
sekitar. Kajian tersebut menunjukkan pengetahuan bertindak sebagai 
faktor dalaman yang memberi impak kepada tingkah laku. Hasil kajian 
menunjukkan pengetahuan mempengaruhi kesan lansung ke atas tingkah 
laku alam sekitar (beta=0.32, sig=0.01).
 
 Sia, Hungerford, & Tomera (1986), menjalankan kajian berkaitan 
“selected predictors of responsible environmental behavior: an analysis”. 
Dapatan menunjukkan terdapat lapan (8) pembolehubah yang dikenalpasti 
signifikan terhadap tingkah laku alam sekitar antaranya tahap sensitiviti alam 

sekitar, pengetahuan berkaitan strategi tindakan alam sekitar, kemahiran 
berkaitan strategi tindakan alam sekitar, peranan jantina, lokus kawalan 
individu, lokus kawalan kumpulan, dan sikap terhadap pencemaran. Salah 
satu pembolehubah yang terlibat dalam kajian ini adalah pengetahuan 
alam sekitar.

 Ini bermakna semakin tinggi tahap pengetahuan semakin positif 
tingkah laku penduduk terhadap pencemaran sungai. Dalam hal ini, 
pengetahuan dilihat sebagai peramal utama yang menyumbang kepada 
pembentukan tingkah laku yang positif ke atas alam sekitar. Oleh itu, 
pengetahuan mempunyai pengaruh yang lebih kuat terhadap tingkah laku 
pencemaran sungai, maka hipotesis 1 berjaya ditolak. 

 Dapatan kajian dari hipotesis 2 menunjukkan sikap mempengaruhi 
tingkah laku penduduk terhadap pencemaran sungai (beta=0.180, 
p=<0.046, t=2.014). Maka dapatan menunjukkan hipotesis 2 berjaya 
ditolak. Dapatan kajian selari dengan kajian yang dijalankan oleh Fah & 
Sirisena (2014), mendapati sikap mempunyai pengaruh yang signifikan 
ke atas tingkah laku alam sekitar bagi pelajar tingkatan 4 (f(1,128) = 
6.79, p =.010). Dapatan kajian disokong oleh (Casalo & Escario, 2018). 
Sia, Hungerford, & Tomera, (1986), menjalankan kajian berkaitan 
“selected predictors of responsible environmental behavior: an analysis. Dapatan 
menunjukkan terdapat lapan (8) pembolehubah yang dikenalpasti signifikan 
terhadap tingkah laku alam sekitar antaranya tahap sensitiviti alam sekitar, 
pengetahuan berkaitan strategi tindakan alam sekitar, kemahiran berkaitan 
strategi tindakan alam sekitar, peranan jantina, lokus kawalan individu, 
lokus kawalan kumpulan dan sikap terhadap pencemaran. Salah satu 
pembolehubah yang terlibat dalam kajian ini adalah sikap alam sekitar. 
Cheam & Ong (2018), menjalankan kajian berkaitan pemahaman pelajar 
terhadap tingkah laku alam sekitar. Dapatan kajian membuktikan faktor 
yang membawa kepada pembentukan tingkah laku adalah sikap (t=6.199, 
sig=0.00). Hubungan yang positif dan signifikan penting kerana sikap 
bertindak sebagai pembolehubah yang mempengaruhi pembentukan 
tingkah laku individu.

 Ini bermakna semakin tinggi tahap sikap semakin baik tingkah 
laku penduduk terhadap pencemaran sungai. Oleh itu, sikap mempunyai 
pengaruh yang signifikan terhadap tingkah laku pencemaran sungai sungai 
, maka hipotesis 2 berjaya ditolak. 

KESIMPULAN

Kajian ini bertujuan untuk menentukan pengaruh pengetahuan dan sikap 
belia terhadap tingkah laku pencemaran sungai. Seterusnya dua (2) hipotesis 
diuji dengan menggunakan analisis regrasi pelbagai untuk melihat pengaruh 

pengetahuan dan sikap ke atas tingkah laku pencemaran sungai. Hipotesis 
pertama menunjukkan wujudnya pengaruh yang signifikan pengetahuan 
terhadap tingkah laku pencemaran sungai. ini membuktikan bahawa tahap 
pengetahuan yang baik mampu membentuk tingkah laku alam sekitar. 
dapatan selari dengan kajian yang dijalankan oleh (Kollmus & Agyeman, 
2002). Begitu juga dengan hipotesis kedua yang membuktikan terdapat 
pengaruh signifikan sikap terhadap tingkah laku pencemaran sungai. 
Meskipun kedua dua hipotesis menunjukkan pengaruh yang signifikan 
namun pengetahuan dilihat mempunyai pengaruh yang lebih kuat ke atas 
tingkah laku pencemaran sungai.

